
దండకము. శ్రీరంగరాజ ద్విమానాంతరానాస పద్మాసనా మానసోల్లాస విశ్వంభ

      రా భార ధౌరేయ పర్యంక శ్రీకారరేఖాపరాభూత మీనాంక కావేరి కావేరి

      తోర్మిచ్ఛటాజత నీతానిలాలోల నానా సుగంధ స్రగంచన్మహోరస్థలా పాద

      పద్మాంచల స్యంది మారంద బిందూప మాకాశన ద్యంబుధారా పవిత్ర కృతత్రి

      స్థలా పుష్కరణ్యాగ్రభాగ స్సురద్గోపురోద్య ధ్వజస్పర్శనా భీరకో త్కింకిణీ

      మంజుశింజానకర్ణే జపాదిత్యపద్యా విమానాగతాయాతవైమాని కాబ్జేక్షణా వీర

      పుంభావవేళా రణత్కాంచి కాంచత్కలక్వాణ దాయాద గంధర్వ వాగ్గేయకా

      రోక్తగీతప్రబంధాంక సూరాది నామావళీస్తూయమానాత్మ చారిత్ర శ్రీభూమినీ

      ళా కళత్రాభవ చ్చిత్రచారిత్రముల్ నేఁ బ్రశంసింపఁగా నెంతవాఁడన్ ద్రయీ

      వర్గముల్ నాలుగేవారువేలన్ మోములయ్యున్ నిను న్మెచ్చఁ గైవారముల్ సే

      యఁగా నేర రన్నట్టిచో జంగమస్థానరాకార మైనట్టి యీసృష్టి యుత్పత్తియున్

      వృద్ధి నాశంబు సేయన్ దయన్ డంబగుం జన్నముల్ హోతయున్గాతయూపంబు

      సృక్కున్ సృవంబున్ పశువ్రాతశాలాధికంబున్ సమస్తంబును న్నీనె చిన్మూర్తి

      నాద్యుండ వధ్యాత్మ వీశుండ వాద్యంతశూన్యుండవు న్నీవె యేకం బనేకంబు క

      ర్మక్రియాజ్ఞానకాండంబులున్ కాలచక్రస్వరూపంబు నాధారమున్ నిర్గుణంబున్

      గుణకారము న్నీన సర్వేశ సర్వాత్మవు న్నీన మీనావతారంబునన్ సోమకు

      న్ద్రుంచి నానాగమద్రాతమున్ ధాత కర్చించుటల్ దుగ్ధపాదోధినిర్మంధవేళాను

      సంధానభాగ్భోగి భోగావృతామోఘవైశాల్యధాత్రీధరం బబ్బ నెత్తంగ కూర్మంబ

      నై నిల్చుటల్ ధారుణింబట్టి తా సందిటంబెట్టి వారాశిలో డాఁగియున్నట్టి బల్

      రక్కసున్ ఘోణివై మట్టి మల్లాడి కోరన్ ధరాచక్రముల్ బూనుటల్ కొల్వు

      కూటంబుకంభంబునన్ శ్రీనృసింహాకృతిం బుట్టి ప్రహ్లాదుఁ జేపట్టి దైత్యున్ విచి

      త్రంబుగా మట్టి మర్దించుటల్ వామనత్వంబున న్మీరి పాదత్రయం బుర్వియా

      చించి దానిం బలింగ్రుంగఁగాఁ ద్రొక్కుటర్ గార్తవీర్యాదులన్ రామనామం

      బునంబుట్టి బాహాకుఠారాగ్రధారన్ విదారించుటల్ నీవు రామావతారంబునన్

      సీతకై పంక్తికంఠాదులన్ దృంచుటల్ రోహిణేయుండవై ముష్టికున్ వీరు చా

      ణూరు మర్ధించుటల్ రుక్మిణీసత్యభామాదిజాయాసమేతుండవై ద్వారకన్ గృష్ణ

      మూర్తిం బ్రకాశించి కౌంతేయులన్ గాచి కౌరవ్యులన్ ద్రుంచుటల్ రౌతువై

      కల్కిరూపంబునం గీకటాలిన్ విచారించుటల్ శిష్టసంరక్షయున్ దుష్టనిర్వాప

      ణంబున్ బ్రకాశింపఁగాఁ జేయఁ గాదా గదాశంఖచక్రాదిశాఙ్గావళిం దాల్చి

      యీలీల లీలావిభూతి న్విడంబించుటల్ కుండలానర్ఘ్యకోటీర మంజీర కేయూర

